
Enformaziuns y Comunicaziuns

Mëssa de daorida dal ann de scora: En dedemesaledema 
ai 5 de setëmber mët endô man les scores y chël orunse fá tal 
ennom de Chël Bel Dio. Al sará porchël ales 8:00 da doman 
te dlijia la mëssa de daorida dal ann. Te cösta ocajiun i vál 
a ennom dla Ploania les mius aodanzes a scolari, maestri y 
personal, che l’ann de scora pói porté ligrëzes y sodesfaziuns, 
y trec de bi momonc sön le tru emozionant dal emparé por la 
vita. Che la benedisciun de Dio s’acompagni düc canc.

Preparaziun al Bato: La Uniun dles Ëres Catoliches dal Decanat enviëia i geniturs 
co á en möt da bacé, pêrs co aspeta, toc y totes, ala preparaziun al Bato, en sabeda 
ai 8 de setëmber dales 15:00 ales 17:00, te salf dles uniuns sö La Val. Prenotaziuns 
al 328/0717796.

Mëssa da sëra: Da en domëgna ai 9 de setëmber ennant, ne sarál nia plü la mëssa 
dles 18:00.

Iolan: Por la jita en tënda ta Türesc, oress i ministronc ciamó rengrazié la Furnaria 
Martin por avëi fat en bun prisc söle pan.

Pelegrinaje: En gaujiun dal iubileo de 70 agn dal KVW vëgnel fat festa a Weissenstein, 
en sabeda ai 6 d’otober, con na mëssa zelebrada dal Vësco Ivo Muser. Al vën ince 
organisé en bus dla Val Badia demez, co passa a Longega ales 8:15. Prenotaziuns 
pa Iaco Clement al 0471/839772 o 339/62577799.

La Crusc: En vëndres ai 14 de setëmber él sö La Crusc l’ejaltaziun dla Santa Crusc.  
Ales 7:30 pëia ia la prozesciun da San Linert cina sö dal santuar. Enló él ales 9:30 la 
Santa Mëssa y dedô spo ores d’adoraziun por vocaziuns - partides sö dô paîsc dl’alta 
valada. Ales 15:00 él la benedisciun y conclujiun.

Dal Vagnele do San Merch 7, 1-8.14-15.21-23
5I farisei y i stüdiês dla lege l’á porchël damané: Ciodi ne se tin pa nia tü discepui 

ala tradiziun dai vedli, mo mangia so pan con mans impures? 6Al ti á rospognü: Le 
profet Isaia â rajun con ci ch’al á dit de os falzuns: Cösc popul m’onorëia con i slef, 
mo so cör é dalunc da me. 7Al n’é por nia desche ai m’onorëia; ai ensëgna dotrines 
co é statuc de jont. 8Os trascurëis le comandamont de Dio y ves tignis ales tradiziuns 
dla jont. 14Spo ál endô cherdé la jont da d’ël y á dit: Ascutedemo düc y capide ci 
ch’i se diji: 15Nia ci co röa da defora ete tal chesćian ne sciafia da le fá impur, mo ci 
co vën fora dal chesćian. 21Deache da daete fora, dal cör dla jont fora, vëgnel les 
ries intenziuns: la prostituziun, l’arobé, le copé, 22l’adultêr, l’engordia, la marizia, la 
perfidia, la deslianza, l’envidia, la calunia, la superbia y la teciarìa. 23Dötes cöstes ries 
cosses fej le chesćian impur. Parora dal Signur. Lalt a te, Gejú Crist!

Ci co vën dal chesćian fora, chël le fej impur!

